
Serutwa le Moratwe ba totoba mo tseleng. 
Serutwa o a lwala. Moratwe o mo isa 
tliliniking.

Ba letse ba sa robala. Serutwa o ne a 
berekwa ke mala bosigo. Moratwe o lekile go 
mo naya kalafi mme ga retela. 

Ba tsamaya ba iketlile. Serutwa ga a kgone 
go tsamaya ka bonako. O goga maoto. O 
bokoa gonne ga a na maikatlapelo.

Ba goroga kwa tliliniking. “Molato ke eng fa 
le totoba jaana?” ga botsa Mooki Monwedi. 
“Mooki, mala a me a berekega, e bile ke 
lapile thata.” ga araba Serutwa.

“E re ke bone gore go diragala eng.” Mooki 
Monwedi a mo atametsa. “Molomo wa gago 
o omeletse. Bula legano. A legano le omile?” 
ga botsa Mooki Monwedi.

“Go bonala metsi a fedile mo mmeleng wa 
gago. Se, se bakilwe ke letshololo.” Mooki 
Monwedi a mo bolelela. “O na le ditshupo tsa 
letshololo. Matlho a gago a wetse.” ga rialo 
Mooki Monwedi.

“Ditshupo tse dingwe as ke go tlhatsa, mala 
a a botlhoko, go feroga dibete le go tsikitlela.” 
ga rialo Mooki Monwedi. “Ke dife tse o nang 
le tsone?”

Ke itemogela tsone tsotlhe. Ga ke na 
maikatlapelo, ke bokoa e bile ke fokotse.” 
ga bua Serutwa. Fa mala a berekega a sa 
emise, a fokotsa metsi le diminerale mo 
mmeleng.

“O ka busetse metsi le diminerale mo 
mmeleng. O ka dira se, ka go dira motswako 
o o bonolo.” ga bua Mooki Monwedi.

Mooki Monwedi a re fa o sa nwe metsi, 
legano le a oma. Motswako o o bonolo ke o:

Bedisa metsi mme a fole. Tshela digalase 
di le nne tsa metsi a mo jekeng. Tshela 
maswana a le mane a tee a sukiri le le le nosi 
la letswai.

Letswai le busetsa letswai le le tswileng mo 
mmeleng. Metsi a busetsa seedi mme sukiri e 
dira gore di nwelele mo mmeleng.

“Bana ba nwa galase e le nngwe ya 
motswako o ka gangwe. Ba nwa gape galase 
morago ga mala a fetsa go bereka. Go tloga 
foo, ba tla nwa galase ura le ura.” Mooki 
Monwedi a kaela Serutwa le Moratwe.

“Bagolo ba nwa galase tse pedi tsa 
motswako ka gangwe. Ba tla nwa galase tse 
pedi gape fa mala a fetsa go bereka. Le bana 
ba nwe galase tse pedi ura le ura.” Mooki 
Monwedi a kaya go ya pele.

Mooki Monwedi a neela Serutwa le Moratwe 
botlolo ya motswako o. A ba laela gore fa 
ba goroga kwa gae ba itirele motswako o. 
Mooki Monwedi a nwesa Serutwa galase ya 
motswako.

Fa ba goroga kwa gae, Moratwe a dira 
motswako. Serutwa a o nwa morago ga 
ura le ura. Morago a nna le maikatlapelo. 
Serutwa a lebogela dikgakololo tsa ga Mooki 
Monwedi.

